
江漢答孟郊

作者：韩愈　唐

本作品收錄於《昌黎先生集》

江漢雖雲廣，乘舟渡無艱。[1]流沙信難行，馬足常往還。淒風結沖波，狐裘能禦寒。終

宵處幽室，華燭光爛爛。[2]茍能行忠信，[3]可以居夷蠻。嗟余與夫子，此義每所敦。

何為復見贈，繾綣在不諼。[4]

註釋

↑ 或作難。

↑ 或作炎炎。《楚辭》爛字葉平聲。《九章》曰：“曾枝剡棘，圓果摶兮。青黃雜揉，

文章爛兮。”

↑ 行或作存。

↑ 繾音遣。綣，苦遠切。諼音喧。繾綣，不相離貌。《詩》：“以謹繾綣。”

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

